
– Me meiner det er eit rett val for lokalsam-
funnet og kundane våre at me held produk-
sjonen her heime. Det er her kompetansen vår 
er, og det er her me ynskjer å utvikla oss og 
verta betre. Me ynskjer at verdiskapinga skal 
verta verande i Noreg, slik at ein sikrar viktige  
arbeidsplassar i lokalmiljøet, seier marknads-
sjef Dag Rune Lid. 
 Lid Jarnindustri sysselset 55 tilsette, har 
heile sin produksjon i Noreg og omsette for 75 
millionar kroner i fjor. Strategien til eigarane  
er å investera i moderne teknologi og sikra  
arbeidsplassar og verdiskaping lokalt i Har-
danger og i Noreg.  
 – Me er ei av få verksemder i vår bransje 

som vil produsera her til lands. Me har valt å 
klora oss fast trass mange førespurnader om 
utflagging. Levande bygdesamfunn er viktig 
for oss. Me ynskjer å vera ein del av noko og 
skapa noko. Nærleiken til marknaden og god 
kontroll med alle ledd i produksjonen gjer 
dessutan at me kan produsera effektivt i Noreg  
og laga produkt av høg kvalitet, seier Lid. 

Familieeigd verksemd
Forretningsideen til Lid Jarnindustri er å tilby 
proffe aktørar i landbruks-, skogbruks- og en-
treprenørmarknaden effektivt traktormontert 
utstyr med betre sørvis og totaløkonomi enn 
konkurrentane. Verksemda utviklar og lagar 

Full fres i dalen
Til hausten lanserer Lid Jarnindustri AS ein ny snøfresmodell 

– den niande varianten. Dalen-produkta frå Steinsdalen er framleis 

heilnorske, og slik skal det halda fram. 

Montør Joakim Sekkingstad ferdigstiller ein sandstrøar. 

Maskinerte delar som til slutt 
endar opp i Dalen-produkt.

produkt i fem kategoriar: Ved, veg, snø, løft 
og gras. 
 Inn i lokala i Steinsdalen kjem plater og 
stangstål. Ut kjem vedmaskiner, traktorskjer 
og -skuffer, snøfresarar, sandstrøarar, løfteinn-
retningar og spesialutstyr til landbruket. Pro-
dukta vert selde under varemerket Dalen. 
 Dalen er leiande i den norske marknaden 
for snøfresarar. Ifølgje Lid er mange kundar 
som driv profesjonelt, opptekne av å kjøpa 
norske kvalitetsprodukt. 
 – Me er dobbelt så dyre som våre billeg- 
aste utanlandske konkurrentar, men mange er 
villige til å betala for kvalitet og lang levetid, 
seier Lid. 
 I 2000 var omsetnaden på vel 40 millionar. I 
fjor var han over 75 millionar. Då selde Dalen 
fleire sandstrørar enn nokosinne. 
 – Verksemda vår er vêravhengig. Me har 
produkt for heile året, men har vorte haust- og 
vintertunge etter kvart. Snø og kulde er best 

for produkta våre, så slik sett håpar me på  
lange og kalde vintrar, seier Lid. 

Tung start
Lid Jarnindustri er ei familieeigd verksemd, 
og har vore det sidan starten i 1948. Dag Rune 
Lid er yngste sonen til grunnleggjaren Samson 
Lid, og eig verksemda saman med sine fem 
sysken og borna deira. 
 Samson Lid etablerte verksemda saman 
med Leiv Skutlaberg i 1948. Opphavleg heit-
te ho S.G. Lid og Skutlaberg metallindustri, 
og skulle produsera møbellåsar og beslag til 
ein bransje som sårt trong delar. Slik vart det 
ikkje. Verksemda fekk tilbod om å kjøpa to 
tonn rusta ståltråd og byrja følgjeleg å laga det 
fyrste produktet: Fram sykkelkjetting – eit per-
fekt produkt for isete norske vintervegar. 
 – Det var få bilar på den tida, og far såg 
eit behov for produktet. Å sykla til Grova på 
holkeføre var ikkje så lett, seier Lid. 

 Den rusta ståltråden måtte behandlast før 
produksjonen kunne starta. Samson Lid fann 
ei enkel oppskrift med salpetersyre og kalk-
bad, men prosessen var ikkje god nok. Heile 
den fyrste produksjonen måtte trekkjast atten-
de då forhandlarane oppdaga at kjettingen fall 
frå kvarandre når dei tok han ut or øskja. 
 Nye kjettingar vart produserte og selde i dei 
same øskjene som dei fyrste. Salet gjekk bra 
og framtida såg lys ut. Men så gjorde ein syk-
kelprodusent på Lillehammer Lid merksam på 
at namnet Fram allereie var i bruk. Han truga 
med rettssak viss ikkje namnet vart endra, og 
endå ein gong måtte Lid ta øskjene med kjet-
ting i retur.
 No var startkapitalen brukt opp, og banken 
ville ikkje gje nye lån. Men fleire bønder i Steins- 
dalen hadde stor tru på Samson Lid, så dei 
garanterte for han. Då fekk pipa til banken ein 
annan lyd, og kort tid etter kunne Lid senda 
ut nye kjettingar. På nokre hektiske månader 

På 50-talet produserte Lid Jarnindustri mellom anna gummihjulskjerrer og ei mengd utstyr til fleire generasjonar traktorar. Foto: Lid Jarnindustri

Ein kan omtrent verta i julestemning av desse 
ferdiglakkerte delane i produksjonen. 

Eit skilt som viser korleis dei begeistrar på sveise-
avdelinga på Lid jarnindustri, i tråd med visjonen 
til verksemda: Begeistring i kvar detalj! 

Det ser lyst ut når Terje Klyve i sveiseavdelinga 
driv med punkting av ein sandstrøar.

selde verksemda Grabb sykkelkjettingar for 
38.000 kroner. Og så var eventyret i gang.
 – Når eg har skuleelevar på vitjing, plar eg 
fortelja dette og oppmoda dei om at ein ikkje 
skal gje opp sjølv om ein møter utfordringar 
når dei vil gå i gang med noko, seier Lid. 

Satsar på å begeistra
Samson Lid kjøpte ut Leiv Skutlaberg or verk-
semda på 1950-talet. Seinare har Lid Jarn- 
industri produsert mellom anna trillebårer, 
gummihjulskjerrer, pallekjerrer, potetopptak- 
arar, biltilhengjarar, gravferdsvogner, firehjul- 
ingar, overbygg til fiskebåtar og ei mengd  
utstyr til fleire generasjonar traktorar. 
 – Far var kreativ og idérik, og han hadde 
pågangsmot. Då tohjulstraktorane vart lanser-
te, kjøpte han slike og selde dei vidare. Han 
såg at dei mangla utstyr, så han byrja laga 
det. Produsentane sa at viss han slutta å selja  

traktorar, men i staden berre ville produsera 
utstyr til dei, ville dei kjøpa utstyret han laga, 
fortel Lid. 
 Den fyrste visjonen til Lid Jarnindustri var 
Rasjonalisering av brattlende bruk på Vestlan-
det. I 2009 innførde verksemda ein ny visjon: 
Begeistring i kvar detalj! 
 – Me har tru på å begeistra kvarandre. Når 
kundane si oppleving av eit produkt er høgare 
enn forventingane, resulterer det i begeistring. 
Og begeistring smittar, seier Lid. 
 Fleire prosjekt i dei ulike avdelingane i 
verksemda har fokusert på å auka trivnaden, 
skapa ein betre arbeidsplass, gje inspirasjon 
og skapa nettopp begeistring. 
 – Me har trufaste medarbeidarar som er 
stolte av det dei er med og produserer. Hjå Lid 
Jarnindustri er alle ledd like viktige, seier Lid. 
 Verksemda har hatt mellom 50 og 60 tilsette 
dei siste 30 åra. Likevel er omsetnaden nesten 

firedobla på den tida. 
 – Me har brukt innteninga til å investera 
i nye maskiner, me har fokusert på eit godt 
arbeidsmiljø, og me har skapt ei sterk mer-
kevare. Når alt fungerer, er resultatet større 
arbeidskapasitet, seier Lid. 

Maskinoperatør Birger Otto Steine har god hjelp av 
datateknologi når firkantrøyr skal kuttast. 

Konstruktør John Ivar Fossåen utformar nye Dalen-
produkt på data. Her viser han fram ein modell 
av ein sandstrøar.

Marknadssjef Dag Rune Lid og hans fem sysken eig Lid jarnindustri AS 
saman med sine born. Verksemda held stand i Steinsdalen trass mange 
førespurnader om utflagging. – Levande bygdesamfunn er viktig for oss. 

Me ynskjer å vera ein del av noko og skapa noko, seier Lid. Foto: Torleiv Ljones

Laseroperatør Anders Auganæs kan konstatera 
at laseren brenn stål som om det var smør. 
Når han har plass til overs på ei stålplate, 
hender det han brukar han til å laga anna enn 
delar til Dalen-produkt. 

